
Даңқы өрлеген Данияр 

Астанадағы С.Сейфуллин атындағы Қазақ агротехникалық университетінде XVI Азия ойындарының чемпионы Данияр Елеусіновке құрмет көрсетілді.
Осы іргелі оқу ордасының экономика факультетінің 2-курс студенті Данияр Елеусінов Гуанчжоу ойындарында Қазақстан құрамасы үшін соңғы алтын медальді жеңіп алған спортшымыз болды. 64 келі салмақта сынға түскен астаналық боксшы байрақты жарыста төрт жекпе-жек өткізіп, барлық қарсыластарын айқын басымдылықпен ұтқан еді. 
· Біздің студентіміз Данияр Елеусінов бүкіл Қазақстанның оның ішінде елордамыз Астананың мерейін өсіріп келді. Сіздер мен біздер бүгін осындай жарқын жеңіске жеткен жігітімізге өз құрметімізді көрсетуге жиналдық. Сен шаршы алаңға шыққанда баршамыз «тақымымызды қысып отырдық». Рахмет саған, сен елдің намысын қорғауда аянбай айқастын. Бұл жеңісің алдағы әлем чемпионаттары мен Олимпиада ойындарында жалғасын тапсын деп тілейміз, - деді университет ректоры, Астана қаласы маслихатының депутаты Айтбай Бұлашев. 

       Студенттер мен оқытушылардың ыстық ықыласты тілектері мен сауалдары Азиада чемпионының көңілін көтеріп тастады. Кездесу барысында Қазақстанның еңбек сіңірген жаттықтырушысы, Даниярдың бапкері әрі әкесі Марат Елеусінов шәкіртінің спорттағы жетістіктері мен келешектегі жоспарлары туралы әңгімелеп  бердім. 
       Кездесу соңында оқу ордасының басшысы Данияр Елеусіновке 125 мың теңге көлемінде сыйақы берілгенін жариялады.
